ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2024 ԹՎԱԿԱՆԻ ՊԵՏԱԿԱՆ ԲՅՈՒՋԵԻ
ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆՆԵՐ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԴԵԿՏԵՄԲԵՐԻ 28-Ի N 2323-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ»

1. Անհրաժեշտությունը

[bookmark: _Hlk135330335]ՀՀ կառավարության «Հայաստանի Հանրապետության 2024 թվականի պետական բյուջեի մասին» օրենքում վերաբաշխում, փոփոխություններ և Հայաստանի Հանրապետության կառավարության 2023 թվականի դեկտեմբերի 28-ի N 2323-Ն որոշման մեջ փոփոխություններ կատարելու մասին» որոշման նախագծի ընդունումը պայմանավորված է քաղաքացի  Գևորգ Սերգեյի Հարությունյանին պատճառված նյութական վնասը փոխհատուցելու անհրաժեշտությամբ։

1. Ընթացիկ իրավիճակը և իրավական ակտի ընդունման անհրաժեշտությունը
      Քաղաքացի Գևորգ Հարությունյանը (այսուհետ նաև՝ Հայցվոր) հայցադիմում է ներկայացրել ՀՀ վարչական դատարան ընդդեմ Հայաստանի Հանրապետության՝ ի դեմս Հայաստանի Հանրապետության կառավարության՝ որոշակի գործողություններ կատարելու, այն է՝ հայցվորին պատճառված նյութական վնասը՝ 47.660.000 /քառասունյոթ միլիոն վեց հարյուր վաթսուն հազար/ Հայաստանի Հանրապետության դրամի չափով հատուցելուն պարտավորեցնելու պահանջի մասին։
ՀՀ վարչական դատարանը 2022 թվականի մարտի 18-ի վճռով վճռել է Գևորգ Սերգեյի Հարությունյանի հայցը բավարարել մասնակի և պարտավորեցնել Հայաստանի Հանրապետությանը ի դեմս` ՀՀ կառավարությանը` հատուցել Հայցվորին պատճառված նյութական վնասը` 47.420.000 (քառասունյոթ միլիոն չորս հարյուր քսան հազար) ՀՀ դրամի չափով:
   Հայցը մնացած մասով մերժվել է:
    Հարկ է նշել, որ համաձայն թիվ ՎԴ/6572/05/12 վարչական գործով օրինական ուժի մեջ մտած վճռով հաստատված հանգամանքի` ՀՀ վարչական դատարանը հաստատված է համարել այն փաստը, որ «Սոգլասիե Արմենիա» ՍՊԸ-ի կողմից իրականացված կառուցապատման աշխատանքների արդյունքում խախտվել է Պուշկինի փ. թիվ 15ա շենքի թիվ 1 և 3 բնակարանների ինսուլացիոն ռեժիմը և ապահովված չէ պատուհանից պատուհան տեսանելիությունը բացառելու պայմանը, ինչի հետևանքով Պուշկինի փողոցի թիվ 15ա շենքի (....) թիվ 3 բնակարանի սեփականատեր Գևորգ Սերգեյի Հարությունյանին հասցված նյութական վնասի չափը կազմել է 47420000 ՀՀ դրամ։ (...) Վերը նշված փաստական հանգամանքներից ՀՀ վարչական դատարանը եզրակացրել է, որ արդեն իսկ հաստատված է Հայցվորների իրավունքների խախտման փաստը և դրանց պատճառահետևանքային կապը Երևանի քաղաքապետարանի կողմից տրված 03.08.2006թ. թիվ 11-5894-250 և 18.06.2008թ. թիվ 02/18-13066-492 շինարարության թույլտվությունների հետ, հետևաբար վերը նշված վարչական ակտերը ընդունվել են օրենքի խախտմամբ և հանդիսացել են ոչ իրավաչափ վարչական ակտեր (...):
      Վերոնշյալ վճռի դեմ պատասխանողներ ՀՀ տարածքային կառավարման և ենթակառուցվածքների նախարարության և ՀՀ ֆինանսների նախարարության կողմից ներկայացվել են վերաքննիչ բողոքներ։ 
      Վերաքննիչ դատարանի 07.12.2023 թվականի որոշմամբ վերաքննիչ բողոքները մերժվել են  և ըստ այդմ՝ թիվ ՎԴ/4314/05/20 վարչական գործով ՀՀ վարչական դատարանի 2022 թվականի մարտի 18-ի վճիռը թողնվել է անփոփոխ։
    09.04.2024 թվականին ՀՀ կառավարության՝ ի դեմս ՀՀ տարածքային կառավարման և ենթակառուցվածքների նախարարության կողմից ներկայացվել է վճռաբեկ բողոք:
    ՀՀ վճռաբեկ դատարանի վարչական պալատի «Վճռաբեկ բողոքն առանց քննության թողնելու մասին» 15.05.2024 թվականի որոշմամբ Հայաստանի Հանրապետության՝ ի դեմս ՀՀ կառավարության անունից ՀՀ տարածքային կառավարման և ենթակառուցվածքների նախարարության բերած վճռաբեկ բողոքը թողնվել է առանց քննության: 
Վերոգրյալ որոշմամբ ՀՀ վճռաբեկ դատարանը, քննելով ՀՀ կառավարության՝ ի դեմս ՀՀ տարածքային կառավարման և ենթակառուցվածքների նախարարության կրկին ներկայացրած վճռաբեկ բողոքը քննության ընդունելու հարցը, գտել է, որ վճռաբեկ բողոքը պետք է թողնել առանց քննության հետևյալ պատճառաբանությամբ.
Տվյալ դեպքում բողոք բերած անձը մասամբ շտկելով ՀՀ վճռաբեկ դատարանի վարչական պալատի 28․02․2024 թվականի «Վճռաբեկ բողոքը վերադարձնելու մասին» որոշմամբ արձանագրված սխալները, այդուհանդերձ չի շտկել նույն որոշմամբ արձանագրված սխալներից մեկը, այն է՝ բողոքաբերի կողմից կրկին չի ներկայացվել, ինչպես նաև սույն գործում առկա չէ ՀՀ վարչապետի հանձնարարականը, ինչը հնարավորություն կտար փաստելու սույն գործով Հայաստանի Հանրապետության՝ ի դեմս ՀՀ կառավարության անունից հանդես գալու լիազորագիր տալու ՀՀ տարածքային կառավարման և ենթակառուցվածքների նախարարի իրավունքի իրացման թույլատրելիությունը։
Բացի այդ բողոքաբերը կրկին ներկայացված վճռաբեկ բողոքին կցել է ՀՀ վարչապետի աշխատակազմի ղեկավար Արայիկ Հարությունյանի թիվ 02/07․19/12730-2024 գրությունը՝ հասցեագրված ՀՀ ՏԿԵ նախարար Գնել Սանոսյանին, Ֆինանսների նախարար Վահե Հովհաննիսյանին, որով խնդրել է Վարչապետի հանձնարարությամբ թիվ ՎԴ/4314/05/20 գործով ՀՀ կառավարության անունից հանդես գալ դատարանում՝ խստորեն պահպանելով ՀՀ կառավարության 25․02․2021 թվականի թիվ 252-Լ որոշման հավելվածի 11-րդ գլխով սահմանված կանոնները:
Վճռաբեկ դատարանն արձանագրել է, որ Աշխատակարգով նախատեսված չէ ՀՀ կառավարության անունից ՀՀ դատարաններում հանդես գալու մասին ՀՀ վարչապետի աշխատակազմի ղեկավարի կողմից գրություն տալու ընթացակարգ։ Աշխատակարգով ՀՀ կառավարության անունից ՀՀ դատարաններում ՀՀ նախարարների հանդես գալու իրավունքը վերջիններիս վերապահվում է բացառապես վարչապետի կողմից տրված հանձնարարականով։
Այսինքն՝ լրացուցիչ հանձնարարական ստանալու խնդրանքի հասցեատերը և լրացուցիչ հանձնարարական տալու միակ իրավասու սուբյեկտը վարչապետն է, այլ ոչ թե վարչապետի աշխատակազմի ղեկավարը։
Այսինքն վերոնշյալ որոշմամբ արձանագրվել է այն փաստը, որ վճռաբեկ բողոքում մատնանշված մյուս թերությունները համարվում են շտկված, բացառությամբ մեկի, այն է՝ առկա չէ Հայաստանի Հանրապետության՝ ի դեմս ՀՀ կառավարության անունից հանդես գալու Տարածքային կառավարման և ենթակառուցվածքների նախարարի լիազորությունները հավաստող պատշաճ ապացույցը։
ՀՀ ՏԿԵ նախարարություն ստացված թիվ 02/07.19/12730-2024 հանձնարարականը, որով հանձնարարվել է Վարչապետի հանձնարարությամբ թիվ ՎԴ/4314/05/20 գործով ՀՀ կառավարության անունից հանդես գալ դատարանում՝ խստորեն պահպանելով ՀՀ կառավարության 2021 թվականի փետրվարի 25-ի թիվ 252-Լ որոշման հավելվածի 11-րդ գլխով սահմանված կանոնները, ՀՀ վճռաբեկ դատարանի դիտարկմամբ չի կարող հանդիսանալ պատշաճ հանձնարարական և բողոք բերած անձի ներկայացուցչի լիազորությունը հավաստող պատշաճ ապացույց առկա չլինելու հիմքով էլ վճռաբեկ բողոքը թողնվել է առանց քննության:
Այսպիսով ՀՀ վճռաբեկ դատարանը չի անդրադարձել գործի բուն էությանը և ընթացակարգային խնդիրների հանգամանքով պայմանավորված, այն է՝ սույն գործում ՀՀ վարչապետի հանձնարարական առկա չլինելու հիմքով, Հայաստանի Հանրապետության՝ ի դեմս ՀՀ կառավարության անունից ՀՀ տարածքային կառավարման և ենթակառուցվածքների նախարարության բերված վճռաբեկ բողոքը թողել է առանց քննության, որի արդյունքում Հայաստանի Հանրապետության վրա դրվել է պարտավորություն՝ հատուցել հայցվորին պատճառված նյութական վնասը` 47.420.000 ՀՀ դրամի չափով:
    Վճռաբեկ դատարանի «Վճռաբեկ բողոքն առանց քննության թողնելու մասին» 15.05.2024 թվականին կայացված որոշումն օրինական ուժի մեջ է մտել կայացման պահից և հետևաբար ՀՀ վարչական դատարանի 18.03.2022 թվականի վճիռը, որով վճռվել է Գևորգ Սերգեյի Հարությունյանի հայցը բավարարել մասնակի, պարտավորեցնել Հայաստանի Հանրապետությանը, ի դեմս` Հայաստանի Հանրապետության կառավարությանը` հատուցել Հայցվորին պատճառված նյութական վնասը` 47.420.000 (քառասունյոթ միլիոն չորս հարյուր քսան հազար) ՀՀ դրամի չափով, ևս օրինական ուժ է ստացել: 
[bookmark: _GoBack]       Տվյալ խնդրի կարգավաորման համար անհրաժեշտ՝ 47.420.000 ՀՀ դրամ գումարը առաջարկվում է վերաբաշխել՝ 2025 թվականի ՀՀ պետական բյուջեով ՀՀ տարածքային կառավարման և  ենթակառուցվածքների նախարարության 1157 <<Քաղաքային զարգացում >> ծրագրի 12006 << Եվրոպական ներդրումային բանկի աջակցությամբ իրականացվող Երևանի էներգաարդյունավետության ծրագրին պետական աջակցություն >> միջոցառումից։ 
 Միաժաանակ հայտնում ենք, որ հետագայում գումարի վերականգնման անհրաժեշտություն չի առաջանա։
1. Առաջարկվող կարգավորման բնույթը
Նախագծի ընդունման նպատակն է ապահովել դատական վճռի կատարումը։

1. Ակնկալվող արդյունքը
               ՀՀ կառավարության որոշման նախագծի ընդունմամբ ակնալվում է ապահովել դատական վճռի պահանջը։ 

       5․Նախագծի մշակման գործընթացում ներգրաված ինստիտուտները և անձինք.
Նախագիծը մշակվել է ՀՀ տարածքային կառավարման և ենթակառուցվածքների նախարարության կողմից: 

6․ Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
Որոշման նախագծի ընդունմամբ Հայաստանի Հանրապետության պետական բյուջեի եկամուտների ու ծախսերի լրացուցիչ նվազեցում չի առաջացնում: 

7. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին

Որոշման նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:

8. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Չկա։
